
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭРИЙН САЙН ХЭЦҮҮ БЭРХ

	 

	Шүр мөнгөн уул харуустай 

	Гурван зүс шүр зээрд адуутай 

	Шуугиантай цагаан далай усалбартай 

	Цахиур цагаан хаднаас хагараад гарсан 

	Туулин дөнөн хонгор үрээ 

	Тавин алд

	Тахь мөнгөн цулбуураа чирээд

	Шүр мөнгөн уулынхаа орой дээр гараад

	Арван тав хоногт

	Алтан замбуутивийг ажиглаад байжээ. 

	Арван тав хоног 

	Ажиглаад байтал 

	Хайран хар улаан залуу 

	Ерэн голын эхэнд

	Хорон хар нойроо бясалгаад байжээ. 

	Дөнөн хар үрээ нь 

	Шүр мөнгөн уулнаас

	Анир биш анир гарган бууж ирээд 

	Хайран хар улаан залуугийн

	Дөчин дөрвөн салаатай

	Дөлөө хар босдогоос нь

	Зууж татаад өнгөрчээ.

	Хар улаан залуу

	Цочин тусан босоод

	Эргээд харахад 

	Шүд нь гүйцээгүй 

	Шүдлэн дөнөн хонгор үрээ нь 

	Тавин алд

	Тахь мөнгөн цулбуураа чирээд

	Очиж байхыг үзэв.

	Дав гэж дайраад

	Түргэчлэн гүйгээд

	Тавин алд цулбуураас нь

	Татлан барив аа.

	Татаад барихад

	Хатуу чулууг хамх

	Өндөр эргийг өм татаад

	Дүүлээд зүтгээд байжээ.

	— Ээ, дөнөн хонгор үрээ чи зүтгэ!

	Зүтгэхийн чинь чинээгээр

	Хатан аман хүзүүг чинь

	Хэмх балбалж татна би гэхэд

	Дөнөн хонгор үрээ нь

	Хариу эргэж тулан зогсоод

	Хүлэгчлэн янцгаагаад

	Хүнчлэн хүүрнээд

	Гүвээ мөнгөн уруул нь хөвөлзөөд 

	Марал цагаан шүд нь яралзаад: 

	— Би зүтгэхийн хэрээр зүтгэнэ 

	Зүтгэсэн хойноо

	Газрын үндэс шандсыг барагдтал зүтгэнэ гээд

	Унах зөвтэй

	Эзэн дээд богд минь

	Унтаад байхаар

	Сэрээх гэж ирлээ би.

	Хорон шүү ихэдлээ

	Хортон дайсан олдлоо гэжээ.

	Хар улаан залуу

	Дөнөн хонгор үрээг

	Эмээлгүй зайдан,

	Дээлгүй нүцгэн,

	Дэлэвчгүй шалдан

	Малгайгүй толгой нүцгэн,

	Гуталгүй хөл нүцгэн унаж аваад

	Шүр мөнгөн уулынхаа

	Шовх оройд гараад

	Арван таван хоног харуулдан

	Ажиглаад байхад

	Гаднаас ирэх дайсан эс мэдэгдэв. 

	 

	Шүр мөнгөн уулаас буугаад баруун талд байсан арван таван хоногийн зайтай газар байсан Амхай цагаан хөтөл дээр гарч ирээд гаднаас ирж хотол хошууг тонон дээрэмдэх дайсан юу байна гэж, ажиглаад арван тав хоножээ. Арван тав хоночхоод байхад ирэх дайсан эс мэдэгдэхээр арван зургаа дахь хоногт Шүр мөнгөн уулаа тэмцээд гарав. Дөнөн хонгор үрээгээ унаж аваад гурван зүсний шүр зээрд адуугаа өвстэйд нь өвслүүлж, устайд оруулаад залж орхижээ.

	Дахиад эргэж буцаад наян тохой нарийн цагаан уургаа тохойлдоод Амхай цагаан хөтөл дээрээ гараад иржээ. Ажиглаад арван таван хоног болж арван зургаа дахь хоногт баруун хойд зүгээс

	 

	Таван эхтэй

	Тал хөх түймэр

	Сайн морьтой залуу

	Cap арван таван хоног

	Сарвайлгаад хүрмээр газар,

	Муу морьтой залуу

	Хоёр cap хорин таван хоног

	Алжааж хүрэм газар

	Асаад байхыг үзэж гэнэ ээ. Түймрийн тэргүүнд хоёр ац сүүлтэй, ховдын чинээ зоотой, хортой шар цоохор могой гүвсхийгээд хөөгдөөд ирж явлаа. Таван эх түймэр хоёр ац сүүлийг нь хуйхлаад ирж явааг харлаа. Бумбын битүү цээждээ: Энэ хортой шар цоохор могой намайг тэмцээд ирж явна. Алтан амиа аваад гаръя гэвэл алдар богд нэрд минь арай муухай, хойд төрөлдөө нүгэлтэй. Таван эхтэй тал хөх түймрээс хагацуулаад авъя» гэж бодоод хайртай дөнөн хонгортоо ухасхийгээд мордов.

	 

	Cap арван таван хоногийн газрыг

	Өглөө оройн улаан нарнаар

	Булаалдуулан туулав.

	Ховдын чинээ биетэй

	Хортой шар цоохор могой

	Гүрвэсхийгээд ирэв.

	Наян тохой уургыг

	Наана нь бариад очив.

	Гурав давхарлаж цагариглаад

	Наян тохой уургын үзүүрт эрчлэгдэхээр нь:

	«Гадаад далайн тэртээ

	Догшин хар лустайгаа

	Башлаг зандан хараацын

	Зүүн цамхархайгаар орно уу.

	Догшин хар лусын

	Булган хормой хөнжилд орно уу» гэж

	Ам талдаа шившээд

	Ар талдаа аваад цохисон чинь

	Ховдын чинээ зоотой

	Хортой шар цоохор могой

	Үүлний дээгүүр

	Огторгуйн доогуур шуугьж нисээд

	Хар лусын хормойд хүрч

	Булган хөнжлийн хормойд буумагц

	Таван хөх эхтэй

	Тал хөх түймэр

	Тас тас тусаад

	Таг хоосон болов.

	«Аавын цагийн атаагүй билээ.

	Ээжийн цагийн өшөөгүй билээ

	Хөөгөөд алах гэж явсан

	Хортой шар цоохор могойноос хагацуулдаг

	Дээлгүй нүцгэн

	Дэлэвчгүй шалдан

	Эрийн сайн ганц

	Хэцүү бэрх» гэж

	Хийг нэг дуу

	Хар зөндөө гарав.

	Ингэж ХЭЦҮҮ БЭРХ нэртэй болов. 

	 

	Дөнөн хонгор үрээ нь Шүр мөнгөн уулын оройд байсан гурван зүсний шүр зээрд адуундаа очиж өвсний сэргэлэнд, усны тунгалагт идээшлэв. Дахиад Амхай цагаан хөтөл дээрээ ирж, наян тохой уургаа газар хатгаж ханцуйгүй хар өнгийн хэвнэгээр сүүдэр хийж арван таван хоног суулаа. Арван таван хоног сууж байтал баруун хойд талаас бөөн цагаан тоос гарсныг

	 

	Тоосыг нь тодруулж

	Барааг нь баталж харлаа. 

	 

	Унасан морины зүс нэг, инээхэд шүд нь нэг адил гунан настай зуун баал улаан хөвүүд зуун хар халзан үрээ унаад зүс нийлүүлэн ирж явахыг үзлээ. Хараад сууж байтал зуун баал улаан хөвүүд нэгэн хүн шиг буугаад нэгэн хүн шиг амар мэндийг нь эрж:

	— Манай хаан эзэн богд таныг ирж цай угтана гэв гэжээ.

	— Юун цай, ямар цай. Танихгүй мэдэхгүй хэн гэгч хаан бэ тэр. Би хүн танихгүй, газар мэдэхгүй хүн. Харьцгаа, явцгаа гэтэл хөвүүд гомдолтой шиг буцаад явав гэнэ. Мордоод яваад далд орсон хойно туулин дөнөн хонгор морь нь эзэн богдоо дуудаад:

	— Та юу бодож байна? гэжээ.

	— Ээ, би юу бодох билээ дээ.

	 

	Дээрээ нөмөрсөн дээлгүй

	Дороо өмссөн гуталгүй, ийм хүн, 

	Харь нутагт нүцгэн шалдан очих биш, би яах вэ 

	 

	гэжээ. Дөнөн хонгор нь:

	 

	— Шүр мөнгөн уулын шилд

	Шүр зээрд гурван зүсний адуу

	Яагаад бүтэв гэж бодно.

	Хан хурмастаас зарлигтай

	Хаа газраас зөвшөөрөлтэй

	Хорон шүүг ширгээж

	Хортой дайсныг доройтуулж

	Хэцүү бэрх нэртэй болсон билээ Та. 

	 

	Таны өмсөх дээл, эр хүний эдэлдэг зэр зэмсэг дайны газар хэрэгтэй биш үү. Гурван зүсний шүр зээрд адуунаасаа сүвээ тарган шүүдэг бүдүүнийг нь шүүж алж авч ирээд саглагар зандан модны өмнө талд есөн үетэй цахир цагаан өндөрт хөгөл их арцаар сангаа тавиад, хурмаст дайч таван тэнгэрээ тахиж:

	 

	«Хорон шүү ихдэв

	Хортой шулам олшров» 

	гэж дуудаад үзэхгүй юу.

	 

	Хурмаст тэнгэрт сангаа тавьж сувай гүүгээр тахихад таны эдэлдэг дээл хувцас, эмээл хазаар, зэр зэвсэг цөм бууж ирэх түүхтэй билээ» гэжээ. Тэгээд Хэцүү бэрх дөнөн хонгортоо мордоод Шүр мөнгөн уул өөдөө гараад гурван зүс адууныхаа сувай бүдүүн, шүүдэг тарганаас наян тохой уургаараа шилж бариад саглагар зандан модны тэндэх есөн үетэй цахир цагаан хадны овоон дээр авчраад:

	 

	Удам болсон галаа түлээд

	Урьхан болсон цогоо шилээгээд

	Хөгөл хөх арцаа уугиулаад

	Хуудамлаж өвчөөд

	Хурвис ханхлуулж

	Хаан хурмаст, дайн таван тэнгэрээ тахиж

	Есөн ес наян нэг мөргөж:

	«Хорон санаа ихдэв

	Хортон дайсан олшров.

	Дээлгүй нүцгэн

	Дэлэвчгүй шалдан

	Бариад мордох зэвсэггүй

	Тохоод явах эмээлгүй, би» гэж хашхирсан чинь 

	Хурмаст тэнгэрт

	Хуруувчийн чинээ цагаан үүл гарч

	Хур мөндөр орж

	Хар лууны дуу тачигнаж

	Хатуу цахилгаан гараад 

	Харанхуй хар будан суув.

	Хур бороо нь тасрав

	Харанхуй хар будан арилав. 

	 

	Эр хүний эдэлдэг хувцас хунар цөмөөр бууж баглагар зандан модонд өлгөгдөв. Хүлэг моринд нь тохдог эмээл, зуулгадаг хазаар, барьдаг илд сэлэм нь буув. Арын Харгай болсон саадаг буув.

	 

	Зуун алд зугал улаан

	Зандан модон иштэй

	Гурван их талыг давтаад гаргасан

	Гурвалжин хөх үзүүрийг хуурайдаад гаргасан

	Хөх төмөр тольтой

	Гунжин үхрийн чинээ сацагтай

	Гурын хүзүүн салдаргатай

	Гунтын улаан жад янз янзаараа буув.

	Цасаар цайлгаад хийсэн

	Цааснаас нимгэлээд хийсэн

	Шүр улаан сувд оюугаар нүдлээд хийсэн

	Шүр улаан жинстэй

	Царгил мөнгөн дуулга малгай буув.

	Орой дээрээ аваад өмсөв.

	Эр хүний эдэлдэг

	Эд хувцас бүгд гүйцэд

	Ирж буулаа.

	Тохой зандан бүүрэгтэй

	Тошил зандан хавтастай

	Дөрвөн хүн сундалдмаар

	Дөш хар эмээл,

	Хөвөн цагаан тохомтой

	Зааны арьсан чимэгтэй

	Дөчин найман ганзагатай

	Дөрвөн толь даруулгатай

	Усан санхьюу гөлөмтэй

	Уян арслан дөрөөтэй

	Жаран зургаан жирэмтэй

	Жаран зургаан оломтой

	Эмээл бууж ирэв.

	Эрийн сайн Хэцүү бэрхийн

	Тохдог эмээл тэр болов гэнэ.

	Түүнийг

	Туулин дөнөн хонгортоо тохоод

	Жаран зургаан олом жирмийн 

	Ором гаргаад тавьчихав.

	 

	Хөндий хөх төмөр голтой

	Хөгшин шарын арьсан бүрээстэй

	Хорхой мөрийн гөрлөгтэй

	Хонин чинээ тохомтой

	Хондлойг нь дүүрч

	Хучсан эмээлээ тохов.

	Хойшоо татаад

	Хорин таван бэлчиртэй,

	Зуун найман

	Зүрхэн шигшрэгтэй

	Зургаан алд бэлчиртэй

	Баян далай цагаан хударгыг

	Баг сайхан сүүлд нь

	Баталж нэг тааруулав.

	Хөндий

	Хүж мөнгөн хөмөлдрөгийг

	Зүрхний эхэн тус

	Зөв тааруулж орхив.

	Зөв олмыг нь татаад

	Зөөлөн амыг нь эргүүлээд мордов.

	Амхай цагаан хөтлөө тэмцээд

	Арван таван хоног дээрээ

	Амхай цагаан хөтөл дээр ирлээ.

	Хажуу талд нь буугаад

	Хоёр хөлийг нь түшиж

	Хад мэт хантраад

	Амхай цагаан хөтөл дээрээ

	Ажиглаад

	Арван тав хоноод байв. 

	 

	Ингэж байтал баруун талд бөөн цагаан тоос огторгуйд гарч харагдав. Ажиглаад сайн харвал:

	Нэг зуун хар халзан үрээтэй

	Нэг зуун зээрд үрээтэй

	Нэг зуун шарга үрээтэй

	Инээхэд шүд нь адил

	Харахад зүс нь адил

	Гурван зуун улаан хөвүүд ирж

	Нэг хүн шиг буугаад

	Нэг хүн шиг мэндлээд: 

	— Хаан сайхан эзэн богд, таныг ирж цай уугтун гэж байна гэсэнд 

	— Тэр чинь хэн гэгч хаан билээ?

	Аюулгүй үед ач хүргэсэн

	Тулгамдсан үед тус болсон таныг

	Гадаад далайн тэртээгээс

	Хар лусын хаан

	Цай ирж зооглогтун гэж

	Зарлиг болов гэсэнд

	— За тэгвэл болно гэжээ.

	Таг сайхан цулбуураас нь барьж

	Зуун хөвүүн мордуулав.

	Урт сайхан сугаас нь дэмнээд

	Урт сайхан цулбуураас нь бариад мордуулав.

	Баруун хойш эргээд

	Тэр өдрөө тэсэн

	Тэр шөнө дуусан яваад

	Ачгүй яваад

	Арван тав хонов

	Хочгүй яваад

	Хорин тав хонов.

	Хотгор шар говь гатлаад

	Хоо цагаан хөтөл даваад ирэв

	Талын шар хөдөөд

	Тавиад эргээд орлоо.

	Таталгүй яваад

	Тавтай нэг

	Ерэн есөн жил болов. 

	Хайртай дөнөн хонгорын 

	Баруун зүүн завжнаас 

	Бараан улаан хөөсөн 

	Булгилаад байв. 

	Хүрэл мөнгөн амгайгаа 

	Махан болтол зажлаад 

	Бохь болгон цохиод 

	Хавлан наадаад явав. 

	Хойд хөлөөс нь гарсан тоос 

	Хонин чинээ урт цагаан зам болж 

	Хорин тав хоносноос хойш 

	Хойд талд нь буугаад 

	Будан болон тараад байв. 

	Өмнө хөлийн тоос 

	Хорин хоёр хоносноос хойш 

	Хойд талд нь будан болоод байв. 

	Тоть болон тонголзоод 

	Тогос хэвтэй гялалзаад

	Тоосноосоо үргээд 

	Тогтон байж ядаад ирэхэд 

	Торгон жолооны үзүүрийг

	Гурван ерэн есөн жилийн адаг болов 

	Гурван зуун баал улаан хөвүүдтэйгээ 

	Гадаад далайн гатлагад хүрэв. 

	Зуун тавин баал хөвүүн

	Тавин алд

	Тахь мөнгөн цулбуурыг

	Зуун тавин баал улаан хөвүүд 

	Ар талаас нь даган жагсав. 

	 

	Дөнөн хонгор морь гадаад далай руу ороод загас мэт сэлж, шумбаад явлаа. Далайн тал дунд дөнөн хонгор морь нь хоёр_сар таван хоног дээрээ живээд хамар чих нь л үзэгдээд явав. Өмнө нь явсан нэг зуун тавин баал улаан хөвүүд алд тахь мөнгөн цулбуураа алдав. Дөнөн хонгор морь нь усанд урсаад явлаа. Хөтөлсөн хөвүүд гадаад далайн цаана гарч эрэг дагаад уйлж шуугиад:«Авчирсан хүнээ усанд тавилаа. Хаан эзэн богдод юу гэж хэлье» гэлцэнэ. Ард нь дагаж явсан нэгэн зуун тавин баал улаан хөвүүд усны наагуур «Одоо яана» гэж бархиралдана.

	Дөнөн хонгор морь эзэндээ хэлэв:

	— Би зүгээр нэг урсаж яваагүй.

	Хар лусын хаан 

	Сайн зантай байхдаа

	Хараацайн хар живэр сахалтай

	Хайран хар улаан залуу байдаг. 

	Муу загнахаараа Гурван алд зоотой 

	Гуригар хөх чоно болоод 

	Булган хөнжилдөө булхаад 

	Булай дор ороод байдаг хүн билээ. 

	Хар лусын хааныд очихоор тоохын ихээр тооно таныг. Тоосны сүүлд Хар лусын хаан:

	— Аюултай үед ач хүргэсэн 

	Тулгамдсан үед тус болсон чамайг 

	Цай уу гэж 

	Гурван зуун баал улаан хөвүүнээр 

	Элч явуулсан. 

	Алт мөнгө эд бараа 

	Аль зэргээр авна, одоо. 

	Албат аймаг,

	Адал таван хошуу мал 

	Аль зэргээр авна, одоо. 

	Зуун цагаан морь тохно 

	Зуун цагаан алчуур хавчуулна 

	Зуун цагаан дээл өмсгөнө гэнэ. 

	Тэгэхээр та 

	— Алба мал хөрөнгө 

	Алба ашгаар татуу би 

	Алт мөнгө хураадаг 

	Авдар хайрцгаар дутуу би, 

	Өгөх дуртай бол

	Баруун талын бараан дээр байгаа

	Алтан хайрцгаа өг, 

	 

	зүү товч, утас шөрмөс хийж хурааж явахад надад хэрэгтэй юмыг байна гэж хэл. Чоно болон хувирахад уурлаж айхын хэрэггүй. Үүнийг танд хэлэхдээ олон хөвүүдэд сонсгохгүй гэж усанд би урслаа. Усан далайг гаталж чадахгүй болоод тэгсэнгүй гэж хэлээд дөнөн хонгор морь нь загас шиг хайвдаад заан шиг харайгаад гарахад цаана нь байсан баал улаан хөвүүд баярлаж урдаас нь уулзаад:

	 

	Хүн болоод төрөхдөө

	Хэцүү бэрх шиг төрдөг болоосой

	Хүлэг болоод төрөхдөө

	Туулин дөнөн хонгор шиг төрдөг болоосой гэв. 

	 

	Тэр чигээрээ яваад хар лусын оронд ирэв. Тосож угтаж буулгаад Хар лусын хааны далай цагаан өргөөний шинэ цагаан үүдийг ширүүн түлхэн хангал улаан хаалгаар арайхан багтаж ороод:

	 

	— Хаан сайхан эзэн богд мэнд үү? гэж 

	Хар лусын хааны амрыг айлтгав. 

	Хараацайн живэр сахалт 

	Хар лусын хаан 

	Халгилзаж мишилзээд 

	Хар нүдэн дагина нь

	Биеэ буцалдаг 

	Бууш улаан тогоондоо

	Будаг болсон цайгаа

	Буруу зөв самраад

	Чихрийн амтаар ширгээгээд

	Үзмийн амтаар сүүлээд

	Алтан мөнгөн домбо савандаа

	Асгарч дэвэртэл юүлээд тавилаа.

	Хоймроос хорин хоёр хөлтэй

	Хойлог зандан ширээ авчраад

	Далгай түүхий цахир цагаан шаазанд

	Аагтай улаан амтат цайгаа 

	Чиг дүүрэн чигчий дунд 

	Эвтэй дүүрэн эрхий дунд хийж авчирлаа. 

	Амтат сайхан бүгдийг 

	Алтан мөнгөн тавагт 

	Асгарч дэлбэртэл хийгээд 

	Хэцүү бэрхэд барилаа. 

	Хэцүү бэрх 

	Аван тогтоож 

	Ёнхор сайхан цээжээ 

	Аагтай цайгаар дэвтээж 

	Ёл хар ходоодоо 

	Амттай идээгээр дүүргэжээ. 

	Ар талд нь Хар лусын хаан: 

	— Аюултай үед ач хүргэсэн 

	Тулгамдсан үед тус болсон билээ, Та

	 Албат аймаг агт мал тасалж 

	Алт мөнгөө хуваана. 

	Зуун цагаан морь тохно 

	Зуун цагаан алчуур хавчуулна гэв. 

	Хэцүү бэрх:

	— Өгье гэвэл барааны дээр байгаа 

	Алтан хайрцгаа өг

	Зүү товч, утас шөрмөсөө хийж явахад 

	Надад хэрэгтэй байна гэжээ. 

	Тэгэхээр Хар лусын хаан 

	Гурван алд зоотой 

	Гуригар хөх чоно болоод 

	Гурав цагариглаад 

	Булган хөнжилдөө 

	Булхаад орхижээ. 

	Хэцүү бэрх:

	— Хоолгүйдээ хоол гуйгаагүй 

	Нутаггүйдээ нутаг гуйгаагүй 

	Адалгүйдээ адал гуйгаагүй 

	Алтгүйдээ алт эрээгүй. 

	Нэг зүгийн нэг хаан цай уу гэхээр нь 

	Ирлээ би гэж уурлаад боссон чинь 

	«Ха ха» гэж инээгээд 

	Хараацайн живэр сахалт 

	Хар улаан залуу гэгэлзэж босоод 

	— Чамд эс өгвөл хэндээ өгөх билээ, би 

	Хөх лусын хаан бид хоёр

	Аавын цагийн атаатай билээ 

	Ээжийн цагийн өшөөтэй билээ. 

	 

	Миний нэг охин гадаад далайд гарч жимс түүж явтал Хөх лусын хаан мэдээд барьж авах гэж байхад нь Хэцүү бэрх чи өмнөөс нь тосож очоод наян тохой уургынхаа үзүүрт өлгөөд, башлаг зандан хараацын зүүн цамархайгаар оруулаад булган хөнжлийн хормойд хаясан билээ. Хөх лусын хааны хорлолоос нь гаргаж хөнжлийн хормойд хаясанд гялайлаа би гэжээ. Баярласандаа би гурван удаа гурван зуун баал улаан хөвүүдээр элч тавьсан билээ. Би чамаас харамлахгүй, чи аваад яв.

	 

	Өндөр дээрээс харсан адил явлаа 

	Өргөн хол газарт хэссэн адил болж явлаа 

	Энд тэндээ мэндтэй 

	Элээ шувуун элчтэй 

	Эелдэг сайхан явъя гэж 

	Алтан хайрцгаа дуртай дургүй аваад өглөө. 

	Хэцүү бэрх: 

	Хаан сайхан аав 

	Хатан сайхан ээж 

	Амар сайхан байгтун. 

	Хэрээ шувуун хэлмэрчтэй 

	Элээ шувуун элчтэй

	Энд тэндээ мэндтэй

	Эетэй сайхан явъя 

	Энэ гэрийн чинь харуул болъё 

	Өргө газрын чинь холбоос больё гээд 

	Алтан хайрцгаа аваад 

	Алхаад гарчээ. 

	Гарах дээр нь 

	Хар лусын хаан 

	Хайлан уйлан хэлэв ээ. 

	— Энэ тэрийг минь харуулдаж 

	Эргэж тойрч байгаарай. 

	Өвгөн болсон настанд 

	Өштөн олон,

	Өрөвдөх нь цөөн биш үү. 

	Зах хэврэг нутагтай 

	Заг хэврэг түлээтэй 

	Эмгэн болсон ээжээ 

	Өвгөн болсон ааваа 

	Харж хайрлагтун гэж 

	Хайлан уйлан хоцорчээ. 

	Аль зүгт явна вэ? гээд 

	Зуун тавин хөвүүд

	Цулбуурыг нь түшин мордуулав. 

	Алтай өргөн нутгаа тэмцээд 

	Шүр мөнгөн уулаа дамжаад 

	Тэр өдөр тэсэн яваад 

	Тэр шөнө дуусан яваад 

	Өргөн их далайг гатлаад 

	Арван хоногоо арай гэж 

	Нутагтаа хүрч буужээ. 

	Түрүүлж явсан баал улаан хөвүүд 

	Далайн цаана очоод 

	Нэгэн хүн шиг буугаад 

	Нэгэн хүн шиг амрыг мэдээд 

	Ар талд нь хоцорч байлаа. 

	Ар талаас нь дагаад явсан 

	Баал улаан хөвүүд

	Бас дахин арван тав хоног дагаж яваад 

	Нэг хүн шиг бууж

	Нэг хүн шиг амрыг мэдээд

	Хаан сайхан эзэн дээд богд минь

	Амар сайхан харигтун гэж

	Хүндлээд хоцорчээ.

	Хэцүү бэрх

	Тавин татан тэшүүлээд

	Татан түлхэн товчлоод

	Алтай сайхан нутаг

	Шүр мөнгөн уулаа

	Зүглээд тэмцээд явжээ.

	Гурван ерэн есөн жилийн газрыг

	Хоёр ерэн есөн жилд багтааж даваад

	Шүр мөнгөн ууландаа ирээд

	Шуугиантай цагаан далайн адагт

	Хүлгийн нуруунаас тохмоо авч

	Доороо дэвсээд

	Эмээл хазаараа авч

	Дэр болгон тавиад

	Хорон хар нойроо

	Бясалгаад гарав гэнэ ээ.

	Алтан юу хайрцгийнхаа

	Ам юг нь нээгээд

	Хорон хар нойроо

	Бясалгаад гарав гэнэ ээ.

	Харангуй шөнө өнгөрч

	Маргааш өглөө нь босоод ирсэн чинь

	Далан найман ханатай 

	Далгай цагаан өргөөнд 

	Наян давхар нарийн олбог дээр 

	Булган хөнжил дотор 

	Хорон хар нойроо 

	Бясалгаад байгаагаа мэдэв гэнэ ээ. 

	Түүний өмнө талд 

	Хар лусын охин 

	Туурга нэвт туяатай 

	Тунгалаг улаан хацартай 

	Алтан ганжуур дагина 

	Хатан нь болоод сууж байхыг үзэв гэнэ ээ. 

	 

	Тэгээд Хэцүү бэрх авааль эхнэрийн найр гэж жаран таван хонгийн жаргал сэтгэл хийж, шинэ гүүний айраг хариулж дагнаж нэрсэн хар архи ууж, аянгын улаан зээрд болоод сууж гэнэ ээ. Ар талд нь бумбын битүү улаан цээжин дотор нь будан хүдэн болоод бодлого болон:

	 

	Энэ байгаа

	Аяганы чинээ шар наран доор

	Алганы чинээ хөрст алтан дэлхий дээр

	Өвөр биеэр барилдаад

	Намайг дийлдэг хүн хаа байдаг бол?

	Эрдэнэт дөнөн хонгортой уралдаад

	Өмнө нь гардаг морь хаана байдаг бол.

	Эрдэнэт хүлгийг хөрзөнд оруулаад

	Өөрийн биеийг архинд оруулаад

	Хорд даруулаад суух

	Ямар хэрэг байх билээ.

	Авалдах зөвтэй хүн эрье

	Уралдах зөвтэй хүлэг хайя гээд

	Хиргүй торгон хүрмээ өмсөв гэнэ.

	Уруу татаад

	Наян давхар ултай

	Боом талаар угалзтай

	Зулаг талаар зээгтэй

	Нагал алтан шаахай гутлаа өмсөв гэнэ ээ.

	Ар талд нь

	Булган сайхан

	Баринтгаа өмсөв гэнэ ээ.

	Хана болсон бараан дээрээ тавьсан

	Цаснаас цайлгаад хийсэн

	Цааснаас нимгэлээд хийсэн

	Царгил алтан дуулгаа.

	Өмсөв гэнэ ээ.

	Ар талд нь

	Алтанхан сайхан бүсээ бүслээд 

	Арын харгай болсон 

	Арван хоёр саадгаа агсаад 

	Баруун биеийн хана болсон 

	Бараан дээрээ тавьсан 

	Дөш хар эмээлээ аваад 

	Атан тэмээ шиг алхуулаад 

	Гараад одов гэнэ ээ. 

	Гарч очоод

	Туулин дөнөн хонгорынхоо 

	Тавин алд

	Мөнгөн цулбуурыг авч 

	Дөш хар эмээлээ тохоод 

	Аян авдаа мордов гэнэ ээ. 

	Зөөлөн олмыг нь эргүүлж 

	Зөв чигт нь залаад

	Ачгүй яваад

	Арван таван хоног болж

	Хочгүй яваад

	Хорин таван хоног болж

	Урт шар говио гатлаад

	Уудам их газрыг аваад 

	Туулин дөнөн хонгор морь нь 

	Тоос манан татуулж 

	Тогтож ядан үргээд 

	Явав гэлээ. 

	Арвин шар говийн 

	Өрийг гатлаад 

	Амхай цагаан хөтөл дээр 

	Гарч ирээд

	Цаад талыг нь харахад

	Өмнө наран эргээд

	Гардаг зүгээс

	Нарийн цагаан тоос гараад

	Амыг нь ангалзуулан татсан

	Адаг нурууг хотойтол суусан

	Уян арслан дөрөөний 

	Сэнжийг тасартал жийсэн 

	Уулын чинээ дөрвөлжин 

	Хар хээр морьтой 

	Хар улаан залуу

	Татан түлхэн товчлоод 

	Тавин татан тэшүүлээд

	Ирж явахыг үзэв ээ. 

	Тэр хүнийг харвал:

	— Хоёр нүдний нь хооронд 

	Хорин тэмээн ачаа зогсмоор зайтай

	Хоёр далны нь хооронд 

	Хорин таван атан тэмээ багтмаар зайтай 

	Дөрвөлжин хар хээр морин дээрээ 

	Хотойтол суугаад гарч явахыг үзээд 

	Эрийн сайн Хэцүү бэрх баярлахдаа 

	Магнай эс хагарав. 

	Гар нь чанга 

	Ганзага нь бат 

	Зоогийн хөх мах зовоогоод 

	Зовлонтой хар хөлс 

	Гаргаад өгдөг хөвүүн болов уу гэж баярлан хүрч тулаад очжээ. 

	Хар хээр морьтой 

	Хар улаан залуу 

	Тавин татан тэшээд 

	Татан түлхэн товчлоод 

	Тулаад яваад ирэв гэнэ ээ. 

	Хоёр сайн эр 

	Бух хэвтэй хяралцаад 

	Буур хэвтэй нүрэлцээд 

	Уян арслан дөрөөний 

	Хавиргыг хавируулан нийлүүлээд 

	Өдий төдий болж байгаад 

	Ай гэсэн амнаас нь 

	Арван эхт галын дөл бадарч 

	Уй гэсэн тагнайнаас нь 

	Өлөн хөх утаа бургиад 

	Луун дуугаар тачигнаад 

	— Хэн гэдэг хүн бэ, чи? 

	Хэт холын зориг 

	Хэнд билээ чи.

	Алтай өргөн нутаг чинь хаа вэ? 

	Алдар богд нэр чинь хэн бэ? 

	— Миний Алтай өргөн нутаг бол 

	Тоолоод хэлбэл тоймгүй хол

	Товчоор хэлэхэд ерэн есөн жилийн газар билээ.

	— Дөрвөлжин хар уул харуултай

	Дөрвөн бум арван дүнчүүр хүрсэн ардтай

	Дөрвөлжин хар хээр морьтой

	Дөлөө Мөнгөн Сүйх гэдэг хүн билээ би.

	Наран шингэдэг зүгт

	Шүр мөнгөн уул харуултай

	Шуугиантай цагаан далай усалбартай

	Туулин дөнөн хонгор морьтой

	Эрийн сайн Хэцүү бэрх гэдэг хүн

	Алалдах хүн эрээд

	Уралдах морь хайгаад

	Гарч гэж сонслоо би.

	Дөрвөлжин хар уулын ард

	Харуул тавьж байгаад

	Уулын чинээ дөнөн хонгортойгоо

	Амхай цагаан хөтөл дээрээ

	Гарч ирэхийг харлаа би.

	Араг цагаан яс чинь

	Цайх газар энэ.

	Аяга дүүрэх цус чинь

	Асгарах газар энэ.

	Уул нутагтаа оруулалгүй

	Талын шар хөдөөд

	Араг цагаан ясыг чинь цайлгаад

	Аяга дүүрэх цусыг чинь асгах гэж

	Ирж явна би гэж

	Дөлөө мөнгөн Сүйх хэлэв.

	Тэгэхэд Хэцүү бэрхийн

	Ай гэсэн амнаас нь

	Арван эхтэй гал бадраад

	Уй гэсэн тагнайнаас нь

	Өлөн хөх утаа бургиад

	Уурласандаа ташуураараа

	Дал руу нь гурав дахин цохиод өнгөрөв.

	Дөлөө Мөнгөн Сүйх

	Дөш хар эмээлийн бүүргийг тэврээд

	Дөрвөлжин хар хээр мориныхоо

	Дэлээс зууран бариад

	Арай гэж

	Амыг нь эргүүлэн хүрч ирээд

	Хэцүү бэрхийн

	Далан дундуур нь

	Даруй гурав дэлсээд өнгөрөхөд

	Эртэй төрсөн Хэцүү бэрх

	Гөлөгний чинээ эс бодов гэнэ.

	Дахин хоёулаа уулзаж

	Хүчтэй сайн эрчүүд бид

	Хүлэг сайн морьдынхоо

	Ул туурайг барах хэрэггүй.

	Аав ээжийн хайрласан

	Эгэм далаар үзэлцье

	Эр биеийн төрсөн

	Хүч тамираар үзэлцье.

	Чи бид хоёрт

	Талын шар хөдөө хэрэгтэй гэж хэлэлцээд

	Талын шар хөдөөд

	Хоёр сайн эр мориноос бууцгаав.

	Унасан хүлэг морьдоо

	Хад болтол хантраад

	Хайрцаг болтол тушаад

	Дээл гутал, зэр зэмсэг бүгдээ

	Тайлж хаяад

	Унасан хоёр мориныхоо

	Дөш хар эмээлийн хавтсанд

	Уяатай явдаг

	Алаг зааны арьсаар

	Алаглуулаад хийсэн

	Артай цагаан зодог

	Зуун бугын арьсаар

	Зоолоод хийсэн

	Зургаан тахийн арьсаар

	Зааглаад хийсэн

	Артай цагаан зодгоо

	Аван барин өмсөлцөв гэнэ ээ.

	Ар талд нь

	Харгай сайхан гэзгээ

	Орой дээрээ авчирч

	Ороов гэнэ ээ.

	Ар талд нь

	Хоёр сайн эр

	Эргэн дэвэн дэлээд

	Гарав гэнэ ээ.

	Хоёр сайн эр 

	Хонины чинээ чулуугаар 

	Хоёр нүднийхээ хооронд 

	Алдалгүй цохилцов гэнэ ээ.

	Үдийн газар ойртож ирээд

	Үхэр хар чулууг

	Хоёр хоёр таталцаад

	Авдар зандан цээжээ

	Алдалгүй цохилцов гэнэ ээ.

	Аль нэг нь далдирсангүй

	Хэн хэн нь айсангүй.

	Хоёр сайн эр

	Баруун солгой булаалдаад

	Бачуу түргэн барьж

	Агар зандан бугуйныхаа арьсыг

	Шувтартал суйлалдав гэнэ ээ.

	Хэн хэн нь ядалцаад

	Хэдэн цагийн үе өнгөрөв гэнэ ээ.

	Аль нэгнийгээ

	Ааваас заяасан махбодоор

	Авч ядав гэнэ ээ.

	Хэн нэгнийгээ

	Ээжээс заяасан махбодыг

	Эрээлжлүүлж хараад байв гэнэ.

	Аягүй ноцолдоод

	Арван таван хоног болж

	Бүр ядалцав гэнэ.

	Хэн хэнд нь

	Салдаг нэг санаагүй

	Саарах нэг байдалгүй

	Нэг ерэн есөн жил

	Ноцолдов гэнэ.

	Талын шар хөдөөг

	Өр болтол ноцолдов гэнэ.

	Ар талд нь

	Хоёр сайн эр

	Гурван ерэн есөн жил ноцолдоод

	Талын шар хөдөө

	Өр дунд ороход

	Эрийн сайн ганц Хэцүү бэрхийн

	Нийлэг цагаан яс нь

	Дэвтээд ирэв гэнэ ээ.

	Нягт хар мах нь

	Зангираад ирэв гэнэ.

	Зооны хар мах нь

	Хөөгөөд ирэв гэнэ

	Зовлонтой хар хөлс нь

	Гараад ирэв гэнэ.

	Эртэй төрсөн ганц Хэцүү бэрх

	Агар зандан хуруугаар

	Ар цагаан зодгийн

	Шуумгаас барьж аваад

	Хотол сайхан эгмээ

	Давуулж ачив гэнэ.

	Урт сайхан шилбэнд нь

	Уурга болсон дэгээ

	Дүрэв гэнэ.

	Хангал ташаа талдаа

	Хаман татаад

	Эмнэг ташаа талдаа

	Эвхэн татаад

	Өргөж босгох газраа хайсхийгээд

	Авчирч ирээд цохихдоо

	Есөн сайрын бэлчирт

	Евэртэл цохиод

	Агар зандан цээжин дээр нь

	Зайдагнан суув гэнэ.

	Эрийн сайн Хэцүү бэрх

	Хажуу талаасаа 

	Хар болд сэлмээ

	Суга татаж аваад 

	Хатан аман хүзүүнд нь 

	Хавируулж түшүүлээд: 

	— Өөрөөс төрсөн хүү бий юү? 

	Өөдөө хаясан чулууд бий юү? гэж 

	Дөлөө Мөнгөн Сүйхээс асуужээ. 

	Дөлөө Мөнгөн Сүйх 

	Эрдэнэ хүлгийн хурд нь эцээд 

	Таг дуугүй явлаа. 

	Эр хүн

	Гэрийн хоймор төрөөд 

	Хээр хөдөө үхдэг, 

	Ес биш үү гэжээ. 

	Гэтэл хажуугаас нь 

	Туулин дөнөн хонгор нь 

	Гэдэсхийж хантаргаа буулгаад 

	Бөхөсхийж жолоогоо мултлаад 

	— Хаан богд эзэн минь 

	Харийн хол явахад 

	Холыг нь сураад лавлах

	Ойрыг нь заалгаад явах 

	Газар мэддэг 

	Юм сонссон хүн хэрэгтэй. 

	Дөлөө Мөнгөн Сүйхийн 

	Утасны чинээн

	Улаан амийг уучилж хайрлагтун. 

	Ах дүү болж

	Амин хэлхээтэй болъё гэж

	Туулин дөнөн хонгор морь хэлэв гэнэ.

	Ар талд нь

	Хэцүү бэрх

	Дөлөө Мөнгөн Сүйхийн 

	Баруун агар зандан гуянаас 

	Базаатал бариад 

	Зүүн далаас нь татаад 

	Өргөөд босгов гэнэ. 

	Төрийн минь товч болсон 

	Төмрийн минь хуурай болсон 

	Төрсөн сайн ах бол. 

	Холхон газрын сониныг 

	Хэлж өгч яв 

	Ойр газрын үзэсгэлэнг 

	Зааж өгч яв.

	— Төмрийн чинь хадаас болсон

	Төрийн чинь товч болсон

	Төрсөн ганц дүү чинь

	Би болъё гэж

	Илд сэлмийн

	Үзүүр ирийг долоож

	Баттай сайхан

	Ах дүү бололцов гэнэ ээ.

	Хэцүү бэрх

	Төрсөн ганц дүү нь болж

	Дөлөө Мөнгөн Сүйх

	Хайртай сайн ах нь болов гэнэ.

	Ар талд нь Хэцүү бэрх

	Баруун алгаа дэлгэж

	Баруун өвдгөө сөхөрч

	Тод магнай тонголзуулж:

	— Хайртай сайхан ах минь

	Зооны мах зовоогоод

	Зовлонтой хар хөлс гаргаад

	Хангал цагаан яс дэвтээж 

	Хатуу хар мах чилээх 

	Хүч ихтэй хүн 

	Хаа байна? 

	Холдоо нэртэй 

	Ойрдоо хүндтэй 

	Хайртай сайхан ах минь 

	Зааж өг гэж хэлэхэд 

	Дөлөө Мөнгөн Сүйх:

	 — Өөрийн бие чинь идтэй 

	Унасан хүлэг чинь хурдтай 

	Эргүү тэнэг алиа бага 

	Эр ганц Хэцүү бэрх минь 

	Хан сайхан ахын чинь 

	Мэдэхгүй газар, 

	Үзээгүй юм байхгүй.

	Манай дөрвөн бум арван дүнчүүр хүрсэн

	Албат аймгийн захаар

	Алтай өргөн нутгийг дайраад

	Хан сайхан ахынхаа

	Хатан сайхан бэргэнийхээ

	Халуун бүлээн ундыг уугаад

	Хавтгай өргөн нутгийн дунд

	Арван таван хоног

	Найр жаргал хийе.

	Харсан үзсэн бүхнээ

	Хаан сайхан ах чинь

	Зааж өгье гэжээ.

	Хан сайхан ахынхаа

	Дөрвөлжин хар хээр морины 

	Тавин алд

	Тахь мөнгөн цулбуурыг

	Барьж цулбуурдаад

	Уу сайхан суганаас нь

	Өргөж мордуулав гэнэ.

	Дөлөө Мөнгөн Сүйх, Хэцүү бэрх хоёр

	Дөрвөн хар уулыг

	Зүглэн чиглээд

	Өргөн уудам нутгаа

	Тэмцээд явав гэнэ.

	Арван тав хоноод

	Арван зургаа дахь хоногтоо

	Амхай цагаан хоног дээр гарч харах 

	Дөрвөн хар уул нь 

	Огторгуйн багана болоод, 

	Хавтгай өргөн нутаг нь

	Халбайгаад үзэгдэв гэнэ ээ.

	Хайртай Дөлөө Мөнгөн Сүйхийн

	Далайн цагаан өргөө

	Данхар шар ширгийн

	Өр улайгаад үзэгдэв гэнэ ээ.

	Тавин татан тэшүүлээд

	Тавиад хүрч очоод

	Далай цагаан өргөөнийхөө

	Баруун талд нь буув гэнэ ээ.

	Хан сайхан ахынхаа цулбуурыг авч

	Суганаас нь түшин буулгаад

	Далай цагаан өргөөний

	Ширмэл цагаан үүдийг нь

	Шил талд нь хүргэлгүй

	Эргэн түлхээд оруулжээ.

	Ороод тулганы нь ар талд

	Бурам ширээний өмнө ирэв гэнэ ээ.

	Хэцүү бэрх

	Баруун алгаа дэлгээд

	Хар нүдэн бэрийн нь

	Амар мэндийг нь мэдэв ээ.

	— Хатан сайхан бэр нь

	Амар мэнд байна

	Хавтгай өргөн нутаг нь

	Тайван түвшин байна.

	Амар мэндийг нь асуугаад

	Ар талд нь

	Хан сайхан ахынхаа

	Дорд биед,

	Хонин шар цоохор

	Дөрвөлжин олбог дээр

	Наян тохой газарт

	Нахийтал суув гэнэ ээ.

	Ар талд нь

	Хатан сайхан бэргэн нь 

	Биеэ буцалдаг 

	Бууш улаан тогоондоо 

	Будаг улаан цайгаа

	Бутартал чанаад

	Бурмын амтаар буцалгаж

	Чихрийн амтаар ширгээж

	Шинэхэн алтан домбондоо

	Асгарч дэлбэртэл юүлэв гэнэ ээ.

	Хоймроос

	Хорин хоёр хөлтэй

	Хойлог зандан ширээ авчирч

	Хэцүү бэрхийн өмнө тавиад

	Цахир цагаан шаазанд

	Аагтай улаан цайнаас

	Чиг дүүрэн

	Чигчий дунд хийгээд

	Хар нүдэн дагина бэргэн нь авчирч

	Хэцүү бэрхэд барив гэнэ ээ.

	Ар талд нь

	Алт мөнгөн тавагт

	Амттан бүгдийг

	Асгарч дэлбэртэл дүүргээд тавив гэнэ ээ. 

	Аагтай улаан цайгаа ууж

	Ёнхор сайхан цээж нь дэвтээд

	Ёл хар ходоод нь цадаад ирэхийн үед

	Шинэ гүүний сүүгээр исгэсэн

	Чихэр бурмын амттай айргаас

	Чиг дүүрэн

	Чигчий дунд

	Далгай цагаан шаазанд хийж ирэв гэнэ ээ.

	Аваад ар талд нь

	Дагнаад нэрсэн хар архи

	Дараагаар бас ирэв гэнэ.

	Түүний ар талд

	Найр жаргал хийж

	Арван таван хоног болов гэнэ ээ.

	Арван зургаа дахь хоногт Хэцүү бэрх:

	— Хан сайхан ах минь

	Хавтгай өргөн нутаг минь

	Арван таван хоногийн найрыг цэглэе.

	Явдал минь яаруу

	Ажил минь их.

	Анхны зорьсон газартаа

	Би одоо явъя гэв.

	Хан сайхан ах минь

	Хайртай дүүдээ зааж өгөх 

	Чихэнд сонсох

	Хариу сургаалаа хайрла гэхэд

	— Алиа Хэцүү бэрх минь

	Хүний газар хүчтэй шүү.

	Хулганын нүх бүдэргээтэй шүү.

	Хүн бүгд ёстой шүү.

	Хоёулаа хамт явъя гэхэд

	— За болно гэв гэнэ ээ.

	Наран эргээд ордог зүгт

	Дөлөө Мөнгөн Сүйх

	Ах дүү хоёулаа яваад

	Арван тав хоног болов гэнэ ээ.

	Хоёр cap хорин таван хоног болж

	Гурван ерэн есөн жилийн адаг болж

	Амхай цагаан хөтөл дээр гарч ирээд

	Цаад талыг нь харахад

	Орчлонгийн дунд

	Онцгой гурван уул үзэгдэв гэнэ ээ.

	Тоосыг тодруулж

	Тун биед нь тохируулаад

	Барааг нь батлаад

	Байдаг биед нь тохируулаад

	Хараад үзэхэд

	Онц гурвалжин уулын

	Орой биед

	Уул уу, хад уу гэмээр

	Гунан халзан морь

	Уяатай байхыг алдалгүй үзэв гэнэ.

	Дахиад түүний дэргэд

	Үүл, уулын алин болохыг

	Ялгаж хэлэхэд бэрх

	Хатираа сайтай хар саарал морь

	Уулын оройд байгааг үзэв гэнэ.

	Хар саарал морьтой,

	Гунан хар халзан морьтой ах дүү хоёр 

	Гаднаас ирэх дайсан юу байна гэж 

	Уулын оройд харуул тавьж байжээ. 

	Дөлөө Мөнгөн Сүйх;

	— Гурвалжин уулын орой дээр байгаа нь 

	Үүл үү, уул уу? гэхэд 

	— Үүл ч биш, уул ч биш

	Гурван тивийн эзэн

	Гунан хар халзан морьтой

	Эргүү гунан бодон болов уу гэхэд

	— Хан сайхан ах минь

	Тэр эргүү гунан бодонтой

	Би уулзаад ирье гэхэд

	— Аавын ёсоор найрамдъя

	Ээжийн ёсоор эвлэе.

	Эргүү гунан бодон бол

	Хэлтэй хүн

	Хэлж болдоггүй,

	Амтай хүн

	Асууж болдоггүй

	Хэцүү дайсан гэлцдэг.

	Арван зүгийн оронд

	Алдар гарсан

	Эргүү хар бодонтой

	Эвлэж байж

	Эртээс эвээ олъё.

	Аргалж байж

	Одоогоос аргаа эрье.

	Хатираат хар саарал морьтой

	Хатан Чөрхи гэдэг ахыг нь

	Хүч чадал харьж

	Хар саарал морины нь

	Хурд хав цуцжээ.

	Хатан Чөрхи бид хоёр

	Харьсан чилснээрээ эхлээд үзэлцье.

	Хайртай дүү минь харж бай.

	Бид хоёрын дараа

	Эргүү гунан хар бодонтой

	Эрийн сайн Хэцүү бэрх чи

	Эр чадлаа үзэлцээд авагтун гэв.

	Хэцүү бэрх хэлэв:

	— Хатан Чөрхийн

	Хар саарал хурдтай

	Эр бие хүчтэй

	Хэвээрээ байж болзошгүй.

	Хайртай сайн ах минь

	Хашир болгоомжтой яв гэж

	Хэцүү бэрх захив.

	Дөлөө Мөнгөн Сүйх

	Хайртай дөрвөлжин хар хээр дээрээ

	Хаян торолж мордоод

	Зөв амыг нь эргүүлээд

	Зөөлөн амыг нь татаад

	Амхай цагаан хөтлөөс

	Гурвалжин хар уул дээр

	Харуулдан суугаа хоёр баатар руу

	Тэнцээд хүрээд очив.

	Гурвалжин хар уулын оройд суусан

	Хатан Чөрхи

	Өөрийн биеийн ид,

	Эрдэнэт хүлгийн хурд хоёрыг

	Үзээд авъя гээд

	Дөрвөлжин хар хээр морьтой

	Дөлөө мөнгөн сүйхтэй

	Хатан Чөрхи ирж уулзав.

	Даага уралдаж

	Дал дээрээсээ таталцав.

	Хатан Чөрхийг

	Хайртай хар саарал дээрээс нь

	Холби татаж аваад

	Дөш хар эмээлийн нь бүүрэгт

	Хар зандан элгээр нь дарахад

	— Алах бол ал л даа.

	Утасын чинээ

	Улаан амийг минь авар!

	Аргагүй би ядарлаа гэж гуйв гэнэ ээ.

	— За тэгвэл,

	Ах дүү бололцдог

	Аавын үеийн ёс байна.

	Эгч дүү бололцдог

	Ээжийн үеийн түүх байна гэж

	Дөлөө мөнгөн сүйх хэлэв.

	— Тэр ч зөв гэж

	Хатан Чөрхи хэлэв.

	Би ч тэгээд ирлээ гэж

	Хоёул тэндээ бууж

	Ах дүүгийн тангараг авалцаж

	Иртэй сэлмийнхээ

	Ирийг долоолцож

	Баттай сайхан ах дүүгийн

	Барилдлагатай болов гэнэ ээ.

	Ар талд нь Хэцүү бэрх, 

	Эргүү гунан хар бодон хоёрыг 

	Ах дүү болгоё гэж 

	Босон эргээд харахад 

	Гунан хар халзан морьтой 

	Эргүү гунан хар бодон

	Тэнгэр газар нийлсэн

	Хар будан татуулаад

	Хэцүү бэрхтэй очиж уулзахад

	Хэцүү бэрхийн талын тэнгэр улайж

	Гунан хар бодонгийн талд

	Хар будан тогтов.

	Хоёр сайн эр ирж

	Дал далаа таталцаж явтал

	Дөлөө Мөнгөн сүйх,

	Хатан Чөрхи хоёул очиж

	Хэцүү бэрхийн туулин дөнөн хонгорын цулбуураас

	Дөлөө мөнгөн сүйх авлаа.

	Хатан Чөрхи

	Эргүү гунан бодонгийн

	Гунан халзан морины цулбуураас авлаа.

	Эргүү тэнэг тамгатай минь

	Тангараг тасартал найралдаж болохгүй

	Бид хоёр ах дүү боллоо

	Та хоёр бас ах дүү бололц гэхэд

	Тэр хоёр дуртай, дургүй

	Дунд дүүрний завсар

	Хоёр тийшээ салав.

	Эргүү гунан хар бодон

	Төрийн товч

	Төмрийн хадаас болсон 

	Төрсөн отгон дүү нь болж

	Түүний дээрх дүү нь

	Эрийн сайн Хэцүү бэрх,

	Дараах ах нь

	Хар саарал морьтой

	Хатан Чөрхи боллоо.

	Дөрвөлжин хар морьтой

	Дөлөө Мөнгөн Сүйх

	Дөрөв дэх ах нь болж,

	Хүний эр дөрвүүл,

	Хүлэг морь наймуул болов.

	Сайн явснаа хэлэлцэж инээлдэв

	Муу явснаа хэлэлцэж уйлалдав.

	Эргүү гунан бодон хэлэв:

	— Хаан сайхан ax минь

	Нийлэг цагаан ясыг минь дэвтээх

	Нялх хар махыг минь гүйцээх

	Тамир тэнхээтэй хүн хаа байна?

	Дөлөө Мөнгөн Сүйх:

	— Өмнө наран ургаад гардаг

	Гурван ерэн есөн жилийн газар хол байдаг

	Армаг хүрэн уул харуустай

	Олон дүнчүүр албаттай

	Хүрзний чинээ шүдтэй

	Хүрэн халзан морьтой

	Хүрш мэргэн гэдэг

	Хүч ихтэй хүн бий.

	Эргүү гунан бодонд юу заах вэ?

	 

	Наад талд нь арван тав хоногийн газар хороор буцалж байдаг их далай бий. Тэр бол тал бие нь юмаа. Дээгүүр ниссэн амьтныг сорж авдаг, түүнийг гаталж давбал Xүрш мэргэний нутагт хүрч болно гэжээ.

	 

	Эргүү гунан бодон яваад 

	Гурван жилийн газар хүрч 

	Амхай цагаан хөтлөөс харж үзвэл 

	Хүн, хүлгийн цусан

	Хүрэн улаан далай болоод урсаж байв.

	Хүн, хүлгийн ясан

	Асган уул болоод цайж байхыг үзэв.

	Хэцүү бэрх «би явна»

	Эргүү гунан хар бодон

	«Би явна» гэж булгалдав.

	Эргүү гунан бодон явбал

	Биед гэмгүй боловч

	Хүлэг моринд гэмтэй.

	Хэцүү бэрх явбал

	Туулин дөнөн хонгор чадавч

	Биед нь гэмтэй гэхээр

	Эргүү гунан бодон

	Туулин дөнөн хонгорыг унаад явлаа.

	Туулин дөнөн хонгор нь

	Хүрлийн дүртэй хүлэг болж

	Cap арван таван хоног яваад

	Нураг хүрэн уулын бэлд хүрч

	Тэр уулын оройд

	Арван таван хоног явж гараад

	Харуул тавиад үзвэл

	Хавтгай өргөн нутаг нь халбайсан

	Хамаг олон мал нь хүрийсэн байхыг үзэв.

	Далай цагаан өргөөний баруун талд

	Баглар зандан мод

	Уулын чинээ хүрэн халзан морь

	Толгойгоороо наадаад

	Товчлуураараа биелж байхыг үзэв.

	Хүрш мэргэн гэртээ үзэгдэнэ.

	Харж суугаад

	Хашхирч дуудаад орхисон чинь

	Хүрш мэргэн

	Дээлгүй өмд цамцтай

	Харанхуй шөнө цочин босож

	Морио зайдан унаад гарчээ.

	Туулин дөнөн хонгор морины хоёр хамраас

	Бүрээ бишгүүрийн дуу гарахад

	Хүрэл мөнгөн ууд зуудаг амнаас нь

	Хүрэн улаан гал асжээ.

	Эрийн сайн

	Эргүү гунан хар бодон 

	Унасан мориноосоо бууж 

	Дав гэж давраад 

	Элэгнээс нь эхэлж цавчаад 

	Зоон чинээ

	Зузаан хөх хор махыг аваад 

	Хүрш мэргэнийг Дийлэхийн үед 

	Ах дүүгийн барилдаан хийж 

	Ах дүү болов.

	Хүрш мэргэн Хэцүү бэрхийн ах болов. 

	Эргүү гунан бодонгийн олзолж ирсэн 

	Хүрш мэргэний хүүг

	Хэцүү бэрхийн аянгын түргэн цагаан сумаар 

	Тоолж гурав домноход 

	Амь нь орж 

	Үд хүрдэггүй

	Уян цагаан эмээ өгч эдгээж 

	Хүрш мэргэний хүү

	Дөнөн улаан бодон

	Гунан хар бодонгийн дүү болов.

	Сайн явснаа ярилцаж

	Салангид явснаа хэлэлцэж байтал

	Анир биш анир гарав.

	Наран шингэх зүгээс

	Арслан хээр морьтой

	Хүрш мэргэний ах дүү барилдсан

	Арбус хар бөх гэдэг хүн

	Өмнө биедээ

	Мянган шар харгана дүүрсэн 

	Ар биедээ

	Мянган шар харгана бөгтөрсөн давхиж ирэв.

	Эргүү хар гунан бодон тосоод очтол

	Өмнө биеийн мянган шар харганаар

	Эргүү гунан бодонг цохисон боловч

	Эр цохисон гэхэд

	Нэгийн чинээ бодсонгүй.

	Арбус хар бөхийн

	Даага уралдах далаас аваад

	Хоёр шилбийг нь холбож атгаад

	Ташуураа хийж морио гуядаад ирэв.

	Эргүү гунан бодонд

	Дөлөө Мөнгөн Сүйх:

	— Эргүү хар гунан бодон минь

	Арбус хар бөхөө

	Арвалзуулаад сарвалзуулаад

	Аваад ирэв үү, чи.

	Эргүү тэнэг тамгат минь гэв.

	Арбус хар бөхийг хараад

	Хүрш мэргэн:

	— Бидний хайртай дүү минь билээ.

	Харь шулмын оронд явахдаа

	Эр биедээ нөхөд болгож

	Хажир шуламсыг даралцсан

	Хайртай дүү Арбус хар бөхийн

	Утасны чинээ улаан амийг

	Эргүү гунан хар бодон

	Уучилж хайрла гэв.

	Ах дүүгийн барилдаан хийж

	Эргүү гунан хар бодон

	Дөнөн улаан бодон хоёрын

	Ах нь болгов. 

	Наран шингэх зүгээс 

	Анир биш анир гарав.

	Хашхирах хүний 

	Хахир их дуу сонсов.

	Хараад үзвэл

	Хүрш мэргэний дүү болох 

	Эрчит хар уул харуустай 

	Алтан шарга морьтой 

	Заан таваг гэдэг хүн 

	Өмнө талдаа

	Өндөр хар уулын цээж дүүрч 

	Ар талдаа

	Арслан хар уулын цээж

	Алтан шаргынхаа 

	Сайран дээр сундалсаар ирлээ.

	Эргүү гунан хар бодон

	Хайртай ах нар минь

	Энэ хүнийг надад хайрлагтун гэв.

	Тосоод очвол

	Эргүү гунан бодонг

	Өмнөх хар уулаараа аваад цохив.

	Цохилоо гэж юман чинээ бодсонгүй

	Ар тал дахь

	Арслан хар уулаар

	Аваад нэг цохихоор

	Эргүү гунан хар бодон

	Даага уралдах далнаас нь

	Дав гэж аваад

	Ташуур хийгээд аваад иржээ.

	Дөлөө Мөнгөн Сүйх;

	— Эргүү гунан бодон минь

	Алтан шаргыг олзлоод

	Заан тавгийг сарвалзуулаад

	Аваад ирэв үү гэж асуув.

	Хүрш мэргэн алгаа дэлдээд:

	— Эхэн түрүүнд

	Эрт урьд цагт

	Хажир шулмын дотор

	Харь ганцаар явахад

	Хар биед минь нөхөд болж

	Хажир шулмаас хагацуулсан Заан тавгийн

	Утсан улаан амийг нь 

	Уучлагтун гэхэд 

	Дөлөө Мөнгөн Сүйхтэй барилдуулж 

	Дөлөө Мөнгөн Сүйх ууган ах, 

	Хатан Чөрхи дараах ах, 

	Хүрш мэргэн түүний дараах нь, 

	Хэцүү бэрх дөрөв дэх нь, 

	Арбус хар бөх тав дахь нь, 

	Зургаа дахь нь Заан таваг, 

	Долоо дахь чинь Дөнөн улаан бодон болов. 

	Наймдах нь гунан хар бодон болов. 

	Хүн, хүлэг нийлээд 

	Арван зургуул болж 

	Хавтгай өргөн нутагтаа ирж 

	Арван тав хоногийн найр хийгээд 

	Ар тал нутагтаа харихаар явав. 

	Хэцүү бэрхийн нутаг 

	Дөлөө Мөнгөн Сүйхийн нутгаас цааш 

	Гурван ерэн есөн жилийн газар байв. 

	Хэцүү бэрхийг нутагтаа ирэхэд 

	Далай цагаан өргөөний 

	Зүүн тоононы нүхээр 

	Алтан баганын орой үзэгдсэнд 

	Эргэн тусан буугаад 

	Хүрээд ирэхээр 

	Алтан дагина ганжир хатнаас 

	Баал улаан хөвүүн гараад 

	Хүнд хүрэн хүйг нь 

	Албат аймгаараа цөглөж ядаж байхад 

	Хэцүү бэрх Хар илдээ сугалаад 

	Давтаж цавчаад

	Хүрэн улаан хүйг нь цөглөчхөөд 

	Хурдалж гараад Туулин дөнөн хонгорын 

	Тавин алд

	Тахь мөнгөн цулбуурыг нь тайлж 

	Хиргүй болтугай гэж 

	Хонин цагаан эсгийд ороогоод 

	Хилэнцгүй болтугай гэж 

	Хурдан морины цулбуураар боожээ. 

	Жаран хоногийн жаргал хийнэ

	Наян хоногийн найр хийнэ гэж

	Хавтгай өргөн нутагт зарлал гаргаж

	Албат иргэдээс

	Архи чигээ авчирч

	Хар архийг дагнан нэрж

	Халимтай махыг овоо болтол чанаж

	Жаргалын эхэн

	Жаран таван хоног болтугай

	Найрын эх

	Наян таван хоног болтугай гэж

	Найрын ард оров.

	Ная хоногийн найр хийгээд байтал

	Хүнд хөлтэй

	Хүлгийн анир тачигнав.

	Далай цагаан өргөөний

	Үүдийг сөхөж харвал

	Хатираат хар саарал морьтой

	Хатан Чөрхи,

	Гунан хар халзан морьтой

	Эргүү гунан хар бодон хоёр

	Ирээд буухыг үзлээ.

	Хойш болон сууж байтал

	Хатан Чөрхи ах нь,

	Эргүү гунан бодон дүү нь

	Хонгор улаан хаалгаар

	Арай багтан ядаад орж ирэв.

	Хаан сайхан ах

	Амар мэнд байна уу гэж

	Баруун алгаа дэлгэж

	Мэндийг нь мэдээд,

	Хатан сайхан бэргэн

	Амар мэнд үү гээд

	Зүүн гараа дэлгэж

	Мэндийг нь мэдлээ.

	Хавтгай өргөн нутаг

	Энх түвшин байна уу гэж

	Эргүү гунан бодон мэндлэв.

	Гурвалжин хар уулынхаа араар

	Харуус тавиад сууж байтал

	Шүр мөнгөн уулын оройгоос

	Таван өнгийн солонго татаад

	Агаарт хадалдаад байхаар

	Учиргүй биш,

	Учиртай гэж бодоод ирлээ. 

	Хэцүү бэрхийн хүү 

	Гурван нас хүрч

	Алтан хонголцгийг нь хайчлаад

	Улам их баяр хийж

	Уулын чинээ мах болгож аваад

	Далай болсон архи цуглуулж

	Шинэ гүүний сүүгээр

	Чихэр бурмын амттай

	Чигээ хийгээд

	Хариулж дагнаад нэрсэн

	Хар архийг далай болтол сөгнөөд

	Баал улаан хөвүүний өрлөгийг авахаар

	Наян хоёр хөлтэй

	Нагар алтан ширээн дээр

	Хиргүй болтугай гэж

	Хонин цагаан эсгий дэлгэж

	Хилэнцгүй болтугай гэж

	Үхэр арвай тариа асгаж

	Түүний дээр

	Алтан бумбатай рашаан

	Асгарч дүүртэл хийж

	Тогос гүцтэй цорго дээр

	Алдын чинээ цагаан хадаг тавьж

	Түүний хажууд

	Тосон хар тонгоргийг

	Толь болтол арчиж,

	Алтан өрөгтэй хайчнаас

	Алдын чинээ цагаан хадгийг

	Ар биеэс нь уяад,

	Амттай бүгдийг өрөөд суутал

	Эрийн сайн Хэцүү бэрх

	— Миний хүүгийн алтан хонголцогт

	Гар хүрдэг хүн хэн бэ?

	Хар архины дээжийг

	Сөгнүүлдэг хүн хэн бэ?

	Алаг эрээн махны дээжийг

	Тавиулдаг хүн хэн бэ?

	Алдар богд нэрийг нь дуудаад

	Өгдөг хүн хэн бэ? гэж байтал

	Шинэ цагаан ширмэл үүдийг

	Сэвхийтэл өргөөд

	Бугын бушгаг гуталтай

	Тахийн тулам бүсэлсэн

	Аргалын арьсан заргагтай

	Оочны сахал нь өвчүүндээ хүрсэн

	Эрүүний сахал нь хоёр эгэмдээ хүрсэн

	Тохойн чинээ нуруутай

	Цал буурал өвгөн:

	— Алтан хонголцгийг нь

	Авдаг хүн би.

	Алдар нэрийг нь

	Дууддаг хүн би.

	Амттай идээний дээжийг

	Сөгнөдөг хүн нь би байна гэхээр

	Далан найман шигшрэгтэй

	Далгай түүхий цахир цагаан шаазанд

	Эрхий дунд

	Эвтэй дүүрэн

	Чиг дүүрэн

	Чигчий дунд

	Шинэ гүүний сүү,

	Чихэр амттай

	Чигээнээс хийгээд

	Таван хүн татаад

	Далан хүн дамжлан авчраад

	Тохойн чинээ нуруутай

	Товчийн чинээ толгойтой

	Азай буурал өвгөнд сөгнөсөнд

	Аван уугаад

	Хоосон хув шаазанг нь эргүүлэн өгөв. 

	Ар талд нь

	Хариулж дагнаад нэрсэн

	Хар архийг

	Чиг дүүрэн

	Чигчий дунд

	Эвтэй дүүрэн

	Эрхий дунд хийгээд бас

	Тавин хүн татаад

	Далан хүн дамжлан ирж

	Азай бууралд барихад

	Өвгөн түүнийг аваад

	Баал улаан хөвүүнийг дуудаад

	Баруун гарт хайчийг нь бариулаад

	Зүүн гарт нь амтат идээ

	Хар архийг бариулаад

	Хаан сайхан аав

	Хатан сайхан ээж

	Албат аймаг

	Авга ах нар

	Аль бүхнийг дутаалгүй

	Уруултай бүгдийг үлдээлгүй ерөөлгөөд

	Хүрээд ир гэв.

	Баал улаан хөвүүн

	Баруун гартаа хайчаа бариад

	Зүүн гартаа амтат идээ

	Хар архиа бариад

	Хаан сайхан аав

	Хатан сайхан ээж

	Албат аймаг

	Авга ах нар

	Аль бүхнийг дутаалгүй ерөөлгөөд 

	Эргээд ирэв.

	Хаан сайхан аавдаа хүрлээ

	Алтан хонголцгоос нь

	Арав таван хялгасыг

	Алтан өрөгтэй хайчаараа авч

	Мартагдашгүй сургаалаа хэлж

	Тасаршгүй ерөөлөө тавьж

	— Таван хошуу мал

	Хавтгай өргөн нутаг

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

